
Forsætisráðherra, fundarstjóri, Verslunarráðsfélagar og gestir.

I

Á undanförnum árum hafa orðið umtalsverðar breytingar til batnaðar í íslensku efnahagslífi.  Stefna stjórnvalda hefur verið að auka frjálsræði, skapa tækifæri til aukinnar fjölbreytni í atvinnulífi og að draga ríkið út úr samkeppnisrekstri.  Með auknu frjálsræði höfum við margfaldað tækifærin fyrir fyrirtæki og einstaklinga að byggja upp öflugt atvinnulíf, hefja strandhögg utan Íslands og leita liðstyrks breiðs hluthafahóps á íslenskum hlutabréfamarkaði.

Það er við hæfi að nú þegar við fögnum 100 ára afmæli heimastjórnar á Íslandi að fagna þeim gífurlega árangri sem náðst hefur í að umbreyta fátæku samfélagi í eitt ríkasta land heims. Það lætur þó nærri að þær breytingar sem gerðust á einni öld fyrir heimastjórn okkar, gerist nú á 10 árum eða jafnvel skemur.  Breytingar eru að verða einn helsti stöðugleikinn í lífi okkar, eins og dæmin úr íslensku viðskiptalífi sanna.
Máltækið segir að ,,sá veldur sem á heldur” en það er einmitt megininntak þeirrar þróunar og þeirra öru breytinga til bættra lífskjara og aukins stöðugleika íslenska efnahagskerfisins sem íslenskir athafnamenn og konur hafa skapað.  Með  sameiginlegri sýn á mátt einkaframtaksins hefur stjórnvöldum tekist að skapa umhverfi sem atvinnulífið hefur nýtt til að bæta hag okkar meira og á styttri tíma en nokkurn hefði órað fyrir.  Við erum ekki lengur eins háð gjöfum náttúrunnar, þó við verðum vissulega að bera sífellt aukna virðingu fyrir þeim takmörkuðu auðlindum sem náttúran býður upp á.  Stoðir atvinnulífsins eru orðnar fleiri og aukin athygli og virðing er borin fyrir íslensku framtaki erlendis.

Stöðugleiki efnahagslífins, hátt menntunarstig, gott starfsfólk, almenn velmegun og  félagslegt öryggi eru einnig atriði sem nýlega hafa m.a. stuðlað að því að hingað koma erlend fyrirtæki með fjárfestingu sem á sér enga líka í íslenskri atvinnusögu.  Þennan styrk erlends samfélags ber okkur að hlúa að.
En í heimi svo hraðra breytinga er sífellt mikilvægara að geta brugðist skjótt við nýjum aðstæðum.  Viðskiptaumhverfi heimsins breytist og við verðum að vera tilbúin að vera í fararbroddi í að bjóða hagkvæm skilyrði til atvinnurekstrar.  Verði breyting þar á mun lítil fjarlæg eyja með fáa íbúa fljótt verða ósamkeppnishæf.  Heimahagarnir verða einnig minna spennandi fyrir vel menntaða og metnaðarfulla einstaklinga sem  kynnst hafa hraða og umfangi alþjóða viðskipta.  Við megum ekki missa sjónar á aðalatriðum þess sem gera okkar litla land samkeppnishæft við miklu stærri þjóðfélög, þeim atriðum sem gera Ísland að spennandi kosti fyrir vel menntað og framsækið athafnafólk.

II

Verslunarráð Íslands hefur kynnt margvíslegar tillögur er lúta að umhverfi fyrirtækja í landinu og séð margar af þeim koma til framkvæmda til hagsbóta fyrir atvinnulífið um leið og sú hugmyndafræði sem Verslunarráðið stendur fyrir hefur haft mótandi áhrif á umræðu um stöðu fyrirtækja í landinu.  

Oft á tíðum hafa hugmyndir Verslunarráðsins kallað fram gagnrýni hinna ýmsu afla í þjóðfélaginu eins og gjarnt er þegar kynntar eru breytingar á því sem almennt viðgengst. Hugmyndirnar hafa hins vegar nánast undantekningarlaust hrundið af stað opinberri umræðu og komið málefnum á dagskrá bæði stjórnmálanna og almennings í landinu. 

Í ljósi þessa hlutverks Verslunarráðsins var ákveðið að í tengslum við Viðskiptaþing 2004 yrði unnin skýrsla um tillögur um framtíðaráherslur varðandi opinberan rekstur.
Verslunarráð vill sjá sama kraft og nýsköpun og við höfum séð í íslensku viðskiptalífi á þeim mikilvægu sviðum sem lengst af hafa verið einokuð af ríkinu.  Aukin menntun skapar einstaklingum aukið frjálsræði, víðsýni og þrá til að reyna sig í samanburði við aðra.  Þrána til að skara framúr.  Yfirskrift þessa Viðskiptaþings er ,,Minni ríkisumsvif margfalda tækifærin” og lýsir þessi yfirskrift skoðun Verslunarráðsins vel.
II.
Efnahagsleg áhrif rekstrar hins opinbera eru umtalsverð og eru ríkisfjármál og fjármál sveitarfélaga klárlega eitt af hagstjórnartækjum stjórnvalda á hverjum tíma. Fjármál hins opinbera á hins vegar ekki að nota til að jafna út sveiflur í efnahagskerfinu heldur verður að gæta þess að einmitt þau séu í jafnvægi og hafi ekki neikvæð áhrif eða magni sveiflurnar. Fjármál hins opinbera eiga því ekki að vera nýtt sem stýritæki heldur þurfa stjórnvöld ávallt að vera meðvituð um áhrif þeirra á efnahagslífið í heild. Auðveldasta og sjálfsagðasta leiðin til að tryggja þetta er að halda útgjöldunum niðri til lengri tíma og tryggja með þeim hætti stöðugleika ásamt því að reyna að tryggja með almennum aðgerðum fýsilegt starfsumhverfi einstaklinga og fyrirtækja í landinu. 

Rímisumsvif og ríkisafskipti hafa veruleg áhrif á samkeppnisstöðu Íslands gagnvart öðrum þjóðum. Stór hluti af þjónustu sem almenningur og fyrirtæki nýta sér er rekinn á ábyrgð opinberra aðila og greitt er fyrir úr sameiginlegum sjóðum. Sé of stór hluti þessarar þjónustu rekinn af opinberum aðilum er hætt við að slíkt hamli nýsköpun og takmarki tækifæri fyrirtækja á tilteknum sviðum á kostnað hagkvæmni og betri þjónustu til handa neytendum. Lítil en skilvirk opinber umsvif eru hins vegar forsenda frekari vaxtar og velferðar í þessu landi og geta margfaldað tækifærin. 

Verslunarráð Íslands hvetur til að leitað verði enn frekar í smiðjur fyrirtækja og lausnir einkamarkaðarins nýttar varðandi nýjar leiðir í opinberum rekstri. Fyrirtæki á einkamarkaði hafa í gegnum tíðina þurft að leita allra leiða til að mæta þessari sömu áskorun og kröfu frá neytendum þ.e. að bjóða úrvals vöru eða þjónustu á sem lægstu verði. Hagræðingaraðgerðir á almennum markaði eru þar af leiðandi ávallt í gangi og skapast hefur reynsla sem rétt er að taka mið af. 

Á meðan stefna stjórnvalda hefur verið skýr þegar kemur að umsvifum ríkisins á samkeppnismarkaði hefur innri rekstur ríkisins þ.e. rekstur ráðuneyta og ríkisstofnana  að mörgu leyti setið á hakanum. Einn skýrasti mælikvarði á árangur í ríkisrekstri felst í samanburði við aðrar þjóðir. Íslendingar hafa löngum státað af því að vera með mun lægri ríkisútgjöld en aðrar Norðurlandaþjóðir.  Það þótti árangur til eftirbreytni.  Nú er svo komið að við höfum náð Norðurlandaþjóðunum í opinberum útgjöldum miðað við þjóðarframleiðslu.  
Útgjöld ríkisins árið 2003 eru áætluð 270 milljarðar króna.  Það samsvarar um 940 þúsund króna útgjöldum á hvert mannsbarn í landinu. Með aukafjárlögum og umframeyðslu verða útgjöld ríkisins á hvern Íslending fljótlega um eða yfir 1 milljón króna. Útgjöld ríkisins eru því um 4 milljónir króna á hverja fjögurra manna fjölskyldu.  

Ef litið er til fjölgunar opinberra starfsmanna eru dæmin sláandi. Á árunum 2000-2002 fjölgaði starfandi fólki á Íslandi um 1000, eða úr 155800 í 156800.  Á sama tíma fjölgaði opinberum starfsmönnum um 1300.  Aukningin er því öll hjá hinu opinbera og í raun varð fækkun á einkamarkaði.  Íslendingum fjölgar um 5100 á þessu tímabili sem þýðir að nú eru fjórir „nýir“ Íslendingar að baki hverjum nýjum opinberum starfsmanni sé horft til áranna 2000-2002.   
 

Margháttuð þjónusta sem almenningur og fyrirtæki nýta sér er rekinn á ábyrgð opinberra aðila og greitt er fyrir úr sameiginlegum sjóðum.  Þessi umfangsmikli opinberi rekstur og samkeppnisleysi, sem á honum er, virka hamlandi. Margvísleg nýsköpun, sem samkeppni stuðlar að, lætur ekki á sér kræla í umhverfi þar sem aðeins einn rekstraraðili sinnir allri þjónustu. Verslunarráð Íslands telur að minni ríkisumsvif margfaldi tækifærin og stuðli um leið að auknum árangri fyrir Ísland.  

III

Í skýrslu Verslunarráðsins er sérstaklega fjallað um mennta- og heilbrigðismál. Atvinnulífið gerir sé vel grein fyrir því að öflugt mennta- og heilbrigðiskerfi er mikilvægur þáttur í samkeppnishæfni þjóðarinnar.
Í menntamálum hefur Verslunarráð Íslands unnið margháttað brautryðjendastarf sem við erum stolt af.  Nú er tæpt 1% þjóðarinnar í námi við Háskólann í Reykjavík og Verzlunarskóla Íslands.   Báðir hafa þessir skólar rutt brautir, hvor á sinn hátt; Verzlunarskólinn sem leiðandi einkaskóli á framhaldsskólastigi og Háskólinn í Reykjavík með frumkvöðlastarfi í einkarekstri á háskólastigi.  Hver skyldi trúa því að um 30% þeirra nemenda sem stunda háskólanám hérlendis stundi nám við einkaháskóla?  Þessi breyting hefur gerst á örskömmum tíma og verið mjög farsæl fyrir allt háskólaumhverfið.  

Verslunarráð Íslands telur að mikil tækifæri séu í auknum einkarekstri á grunnskólastigi sem geti aukið samanburð og samkeppni milli skóla og sveitarfélaga og þannig bætt menntun ungra Íslendinga.

Heilbrigðiskerfið hefur löngum verið undanþegið í umræðum um einkarekstur. Verslunarráð Íslands hefur þó talað fyrir hugmyndum um einkarekstur á þessu sviði og nú virðist vera meiri áhugi og skilningur fyrir breytingum en nokkru sinni.  Við eigum að nýta kosti markaðsbúskapar á þessu sviði án þess þó að missa sjónar á því meginmarkmiði að við viljum valfrelsi og velferð fyrir alla Íslendinga.

Miklar umræður eru nú framundan um skipulag orkumála hérlendis og tekur Verslunarráðið nú þátt í þeirri umræðu með umfjöllun í skýrslu Viðskiptaþingsins um markaðsvæðingu orkugeirans.  Verslunarráðið leggur áherslu á að tekinn verði upp markaðsbúskapur á þessu sviði atvinnulífsins eins og öðrum.  Nú á tímum eru engin sérstök rök lengur fyrir hinum víðtæka opinbera rekstri á orkumarkaðnum
IV.

Ágætu gestir. Undirbúningur fyrir þennan dag hefur farið fram undanfarna mánuði og hafa um 60 manns hafa tekið þátt í honum, bæði félagar Verslunarráðsins og utanaðkomandi sérfræðingar.  Kann ég þeim öllum bestu þakkir.   Sú skýrsla sem hér liggur fyrir þinginu er ítarlegasta yfirferð og tillögugerð um umbætur í ríkisrekstri sem komið hefur út hérlendis í um áratug.   Ég vona að hún verði þarft og árangursríkt innlegg í þá vinnu sem þarf að fara fram til að við getum aukið árangur fyrir Ísland.

V.
Á viðskiptalífinu hafa dunið ýmis áföll að undanförnu.  Viðskiptalífinu var falin aukin ábyrgð og frelsi til athafna og það er okkar að sýna fram á að við séum traustsins verð.  
Helstu boðberar frjálsra viðskipta í heiminum eins og stóru viðskipta- og hagfræðitímaritin hafa haldið því fram að helsta ógnin við áframhaldandi árangur kapítalismans stafi frá þeim sem hafa talið sig helstu boðbera þeirrar stefnu: yfirmönnum og eigendum fyrirtækja.  Tímaritin nefna sérstaklega þekkt dæmi um hvernig stjórnendur í bandarísku og evrópsku viðskiptalífi hafa skarað eld að eigin köku og hvernig stjórnmálamenn hafa sýnt undirgefni við hagsmunagæslu stjórnenda og eigenda fyrirtækja í mikilvægum málum.  Alþjóðlegt viðskiptalíf hlýtur því að taka þessi ummæli alvarlega.   Eins og nýleg dæmi sýna hérlendis hefur stjórnendum fyrirtækja orðið á hér eins og annars staðar og á þeim málum verður að sjálfsögðu  að taka af festu.       

Hér vill íslenskt viðskiptalíf ekki láta sitt eftir liggja og mæta kröfum um aukna ábyrgð fyrirtækja og stjórnenda þeirra. Mikilvægur þáttur í að byggja upp traust til viðskiptalífsins er að treysta starfshætti í samskiptum stjórna, stjórnenda og hluthafa.  Verslunarráð Íslands hóf í sumar vinnu við tillögugerð um bætta stjórnarhætti fyrirtækja  eða corporate governance.  Þessi vinna er í samræmi við starf á alþjóðavettvangi sem miðast að því að bæta stjórnunarhætti fyrirtækja í breyttu og alþjóðavæddu starfsumhverfi.  Verslunarráðið hefur í þessu efni hvatt til víðtæks samráðs um þetta verkefni og eru bæði Kauphöll Íslands og Samtök atvinnulífsins aðilar að því.  Það er tímanna tákn að þessir aðilar eigi samstarf um þetta brýna verkefni.  Það er vænleg leið til árangurs að ná breiðri samstöðu um þetta mál og að  viðskiptalífið sjálft sýni ábyrgð og taki sjálfviljugt upp starfshætti sem styrkja innviði fyrirtækja og auka traust milli almennings og fyrirtækjastarfseminnar.

VI.

Góðir fundarmenn.

Hlutverk Verslunarráðs Íslands er að vinna að auknu frelsi og framförum í atvinnulífinu og vera einskonar hugmyndasmiðja viðskiptalífsins.  Á undanförnum árum hefur kaupmáttur almennings hérlendis aukist umtalsvert meira en í öðrum löndum, íslensk fyrirtæki hafa vaxið bæði hér og erlendis og hagvöxtur hefur verið góður.  Þetta hafa verið góðir tímar fyrir íslenskar fjölskyldur og íslensk fyrirtæki.  Verslunarráðið hefur séð mörg baráttumál sín ná fram að ganga til hagsbóta fyrir atvinnulífið og almennt getur Verslunarráðið verið stolt af því starfi sem unnið hefur verið.  
Ég læt nú af formennsku í Verslunarráðinu eftir að hafa gegnt henni undanfarin ár.  Ég er þakklátur félögum Verslunarráðsins fyrir að hafa treyst mér til þessa verks og ég hef reynt að starfa fyrir ráðið eins vel og mér hefur verið unnt.  Mér þykir vænt um það starf sem unnið er í Verslunarráðinu og mér þykir líka vænt um það fólk sem starfað hefur með mér.  Ég færi því öllu einlægar þakkir.  Sérstaklega vil ég nefna þá sem starfað hafa með mér í framkvæmdastjórn ráðsins og starfsfólk þess.  
Ég færi verðandi formanni Verslunarráðins bestu óskir mínar.  Hann er að taka að sér starf sem er afar mikilvægt fyrir allt viðskiptalíf á Íslandi.
Nýir tímar kalla á ný viðfangsefni.  Á þessu Viðskiptaþingi hefur Verslunarráðið lagt fram tillögur um minni ríkisumsvif og bendir á hvernig þau geta margfaldað tækifærin.  Verslunarráðið hefur lengstum bryddað upp á róttækum hugmyndum sem síðar hafa þótt sjálfsagðar. Í þessu hlutverki felst mikil ábyrgð og gerir miklar kröfur til okkar allra.  Ég treysti verðandi formanni fyrir þessu verkefni og veit að Verslunarráðið mun áfram styrkjast og eflast ef ráðið skynjar leiðtogahlutverk sitt í því að koma nýjum hugmyndum áleiðis sem bætt geta íslenskt samfélag. 

